
[bookmark: _Hlk161148560]2023 թվականի նոյեմբերի 24-ին Իսպանիայի Լա Ռիոխա քաղաքում կայացած ՄԱԿ Զբոսաշրջության (այսուհետ՝ Կազմակերպություն) Գինու զբոսաշրջության 7-րդ համաշխարհային համաժողովի ընթացքում Հայաստանին շնորհվեց 2024 թվականին Կազմակերպության Գինու զբոսաշրջության հաջորդ՝ 8-րդ համաշխարհային համաժողովը (այսուհետ՝ Համաժողով) անցկացնելու  հերթափոխը։ Համաժողովը Հայաստանում հյուրընկալելու հայտը Կազմակերպություն է ներկայացվել դեռևս 2022 թվականին։       
Համաձայն Կազմակերպության ընթացակարգի՝ Համաժողովը Հայաստանում կազմակերպելու համար ՀՀ կառավարության և Կազմակերպության միջև ս.թ. սեպտեմբերի 5-ին ստորագրվել է համապատասխան համաձայնագիր։ 
Սեպտեմբերի 11-13-ը ՀՀ ԷՆ Զբոսաշրջության կոմիտեն ՄԱԿ Զբոսաշրջության հետ համատեղ Հայաստանում կազմակերպեց ՄԱԿ Զբոսաշրջության Գինու զբոսաշրջության 8-րդ համաշխարհային համաժողովը՝ «Ժառանգություն յուրաքանչյուր շշում․ գինու զբոսաշրջության իրական փորձառության ստեղծում» խորագրով։ 
Համաժողովը Հայաստանում հյուրընկալելու հիմնական նպատակն էր՝ աշխարհին ցույց տալ Հայաստանի ողջ ներուժը ինչպես գինեգործության, այնպես էլ գինու զբոսաշրջության ոլորտում առհասարակ, ինչպես նաև ապահովել ոլորտում համաշխարհային փորձի, զարգացումների մասին տեղեկատվության փոխանակում։ 
ՄԱԿ Զբոսաշրջության և Զբոսաշրջության կոմիտեի հրավերով Համաժողովին որպես խոսնակ մասնակցելու նպատակով Հայաստան են ժամանել գինու ոլորտի առաջատար մասնագետներ Արգենտինայից, ԱՄՆ-ից, Կանադայից, Գերմանիայից, Իսպանիայից, Ֆրանսիայից, Իտալիայից, Բոսնիա և Հերցեգովինայից, Մոլդովայից և այլն:  
Համաժողովի շրջանակներում կայացել են պանելային քննարկումներ, միջազգային խոսնակների գլխավորությամբ աշխատարաններ, կազմակերպվել է հայկական գինիների ցուցադրություն 5 մարզերից և Երևանից՝ շուրջ 25 գինեգործարանների մասնակցությամբ։ 
Բանախոսներն էին՝ ԱՄՆ խոհարարական ինստիտուտի և Նապա Վելլիի քոլեջի դասախոս Փոլ Վագները, Գերմանիայի Գայզենհայմ համալսարանի դոկտոր, պրոֆեսոր Գերգելի Զոլնոկը, Գայզենհայմ համալսարանի դոկտոր, պրոֆեսոր, գինու բիզնեսի ծրագրերի ղեկավար Յոն Հանֆը, գինու էլեկտրոնային վաճառքի և գինու տուրիզմի փորձագետ-խորհրդատու Ադելա Պերեիրան, ՄԱԿ տուրիզմի շուկայի ուսումնասիրության և մրցունակության բաժնի ղեկավար Սանդրա Կարվաոն։
Սեպտեմբերի 13-ին համաժողովի շրջանակներում կազմակերպվել են  տարբեր թեմաների շուրջ վարպետաց դասեր՝ միջազգային խոսնակների գլխավորությամբ․ գինու համտես և շրջայցեր Վան Արդի, Ոսկեվազ, ԱրմԱս, Տուշպա, Ալլուրիա, Հին Արենի, Օլդ Բրիդջ, Տրինիտի Կանյոն գինեգործարաններում, որի շրջանակներում նաև այցեր պատմամշակութային հուշարձաններ և Արենի 1 քարանձավ՝ գինու զբոսաշրջության և գինեգործության ոլորտում Հայաստանի ներուժը մասնակիցներին ցույց տալու, միջազգային փորձը ներկայացնելու նպատակով։
Համաժողովի օրերին հյուրերին ներկայացվել է նաև հայկական հարուստ մշակույթը և խոհանոցը: Հյուրերը նաև այցելել են Գինու պատմության թանգարան։
Մասնակիցների ընդհանուր քանակը կազմել է ավելի քան 300, որից շուրջ 100-ը՝ 25 երկրներից։ 
Սեպտեմբերի 12-ին ապահովվել է միջոցառման ուղիղ հեռարձակումը ՄԱԿ Զբոսաշրջության կայքէջով և YouTube-ով՝
· https://www.unwto.org/8-UN-Tourism-Global-Conference-Wine-Tourism
· https://www.youtube.com/watch?v=_zVXDpFFhOU&t=1680s,
· https://www.youtube.com/watch?v=oGhPg7WlurY&t=11414s)    
Միջոցառման օրերին՝ 2024 թվականի սեպտեմբերի 12-ին, ՀՀ վարչապետի, ՄԱԿ Զբոսաշրջության գլխավոր քարտուղարի, բարձրաստիճան այլ պաշտոնյաների և ներկայացուցիչների մասնակցությամբ Զբոսաշրջության կոմիտեի կազմակերպմամբ Երևանի Ալեքսանդր հյուրանոցում կայացել է նաև Հայաստանի զբոսաշրջային ներդրումային ուղեցույցի պաշտոնական ներկայացման և հանձնման արարողությունը։
Ուղեցույցը մշակելու պայմանավորվածությունը Զբոսաշրջության կոմիտեի և ՄԱԿ Զբոսաշրջության միջև ձեռք է բերվել դեռևս 2022 թվականին։ Ուղեցույցը մշակվել է ՄԱԿ Զբոսաշրջության, ՀՀ ԷՆ Զբոսաշրջության կոմիտեի և Ներդրումների աջակցման կենտրոնի սերտ համագործակցության արդյունքում՝ պետական և մասնավոր շահագրգիռ կողմերի աջակցությամբ։ Ուղեցույցը ներկայացնում է զբոսաշրջության և տնտեսության հարակից ոլորտներում ներդրումային դաշտը, իրավական կարգավորումները, խոսում վերջին տարիներին գրանցված զարգացումների և ձեռքբերումների, ներդրումային ծրագրերի ու հնարավորությունների, զբոսաշրջային ներուժի և թիրախային ուղղությունների և այլ առնչվող հարցերի վերաբերյալ։
Միջոցառման օրերին կազմակերպվել է Ֆրանսիայից և Իտալիայից 5-ական մեդիա ներկայացուցիչների և բլոգերների ճանաչողական այցը Հայաստան, այդ թվում նաև՝ միջոցառման լուսաբանման նպատակով (արդյունքների վերաբերյալ տեղեկատվությունը կցվում է)։
Համաժողովի՝ Հայաստանում կազմակերպումը նպաստել է՝    
· Հայաստանի՝ որպես գինու հնագույն օրրանի ճանաչելիության բարձրացմանը և  միջազգային հարթակում որպես գինու զբոսաշրջության ուղղություն դիրքավորմանը, 
· Հայաստանի ներուժը ոլորտի գիտակներին ներկայացնելուն, ոլորտում տեղեկատվության և փորձի փոխանակմանը, գինու զբոսաշրջության տեղական և միջազգային մասնագետների ու գործարարների միջև գործընկերային կապերի հաստատմանը, 
· Հայաստանի՝ միջազգային մեդիայի ուշադրության կենտրոնում հայտնվելուն՝ լրատվամիջոցներին, ինֆլուենսերներին, այցելուներին և տեղացիներին հաղորդակցության և խթանման գործընթացում որպես «դեսպան»  ներգրավելու միջոցով,
· ՄԱԿ Զբոսաշրջության հետ համագործակցության ընդլայնմանը, Կազմակերպության կողմից իրականացվող ծրագրերին և նախաձեռնություններին ակտիվ մասնակցությանը,  Կազմակերպության հետ համատեղ նոր միջոցառումների կազմակերպմանը։
	
	Նախագծի ընդունումը բխում է «ՀՀ կառավարության 2021-2026թթ. գործունեության միջոցառումների ծրագիրը հաստատելու մասին» ՀՀ կառավարության 1902-Լ որոշման հավելված 1-ի Էկոնոմիկայի նախարարություն բաժնի 10.6 կետով նախատեսված՝ «Օտարերկրյա պետությունների, տարածաշրջանային և միջազգային կազմակերպությունների հետ համագործակցություն» միջոցառումից:
 
Հաշվի առնելով վերոնշյալը և կարևորելով անհրաժեշտ ներպետական և միջազգային ընթացակարգերի ապահովումը՝ հայտնում ենք, որ ՀՀ էկոնոմիկայի նախարարությունը  նպատակահարմար է համարում 2024 թվականի սեպտեմբերի 5-ին Երևանում ստորագրված «Հայաստանի  Հանրապետության կառավարության և Զբոսաշրջության Համաշխարհային Կազմակերպության (ՄԱԿ Զբոսաշրջություն) միջև «ՄԱԿ Զբոսաշրջության՝ Գինու զբոսաշրջության 8-րդ համաշխարհային համաժողովի կազմակերպման վերաբերյալ»  hամաձայնագրի հաստատումը:

